
ИНТЕРКУЛТУРНИОТ ДИЈАЛОГ И СПОРТОТ 

Татјана Стојаноска Иванова1, Иван Анастасовски2, Елизабета 
Томевска Илиевска3 

 

Апстракт 

Совремието во кое денес живееме, покрај сите предизвици кои ни ги нуди 
и носи, покрај сите техничко-технолошки напредоци кои ни ги дава, покрај 
сите грандиозни пронајдоци и процвет на наука и технологија, не е имуно и 
на социо-патолошки појави. Имено, и во 21 век, општествените девијации, 
не само што не го загубија здивот со совремието, напротив, се повеќе се 
етаблираат во општественото миље. Насилството, како една современа 
форма на девијација, е се присутна, а посебно за време на спортските 
манифастации. Како до сузбивање на насилството, како до нормални 
спортски вредности и како до спортска толеранција, прашања кои се 
наметнуваат во научната елита, онаа која се занимава со превенирање на 
насилството и агресијата во спортот. Еден клучен сегмент, кој е од 
исклучително значење е развивањето на интеркултурен дијалог во спортот, 
посебно ставање акцент на спортскиот БОН-ТОН. 

Клучни зборови: спорт, насилство, интеркултура, спортски бон-тон, 
вредности 

Вовед 

 Современите општествени текови, денес ни нудат одредени 
животни филозофии, кои не секогаш се во склад со правилното, доброто, 
посакуваното. Одредени вредности, кои беа на врвот на вредносната скала, 
денес се маргинализирани, а на пиедестал се вредности кои не секогаш се 
во согласност со посакуваниот морален дискурс.  Во сите сегменти на 
општественото живеење се јавува индивидуализмот, егоизмот, 
егоцентризмот, насилството не се третира како нешто страшно и несовесно 

																																																													
1 Проф. Д-р, Филозофски факултет, УКИМ-Скопје 
2 Проф. Д-р, Факултет за физичко образование, спорт и  здравје, УКИМ-Скопје 
3 Доц. Д-р, Филозофски факултет, УКИМ-Скопје 

и не секогаш навреме се реагира за негово превенирање, едноставно се 
изместуваат одредени вредности и морални норми кои го уредуваа 
човековото однесување. Меѓу другите сегменти од општественото живеење 
и спортот, како неизоставен сегмент од општествениот хабитус, не остана 
надвор од сите случувања. И во спортот насилството стана дел од 
спортското секојдневие, спортските вредности се изместија и поместија, 
хулиганите станаа заштитен декор на ногу спортски натпревари, спортскиот 
дух се загуби, а спортскиот бон-тон стана мисловна именка. 
 Во едно такво општествено миље, во кое се испреплетуваат 
вредности кои не носат просперитет, вклучувајќи го и спортот, се поставува 
прашањето кои се механизми треба да се превземат со цел оние механизми 
кои не носат просперитет да се отстранат и да се вградат вредности и норми 
кои ќе придонесат за развој и прогрес, вклучувајќи го и спортот, како 
значаен општествен чинител. Оној дел од научната елита, која се занимава 
со оваа проблематика, како позитивен пример ги посочува 
мултикултурализмот, а пред се интеркултурната политика, која во себе 
вткајува вредности и норми од кои се изнедрува позитивно, добро и 
посакувано. Интеркултурната политика  е политика свртена кон човекот и 
таа пред се става акцент на дијалог меѓу културите во рамките на кој се трага 
за нова културна синтеза. 

Интеркултурниот дијалог и спортот 
 Кога се зборува за интеркултурата и спортот, не треба да не чуди 
поврзаноста меѓу нив и значењето што се дава на интеркултурализмот во 
спортот, а како аргументи кои го потврдуваат неговото значење има доста 
и всушност тие се доказ дека интеркултурниот дијалог е срж на секоја 
спортска активност, без оглед дали станува збор за професионалниот или 
аматерскиот спорт. Политиката на интеркултурализмот е од неспорно 
значење на спортот, за спортските активности и спортските манифестации 
бидејќи, најпрво, во рамките на оваа политика се вткаени низа позитивни и 
продуктивни вредности, како што се: толеранцијата, почитта, соработката, 
искреноста, дијалогот, трпеливоста, чесноста, односно, вредности кои 
несомнено треба да бидат основа и за секоја спортска активност. Затоа е од 
посебно значење политиката на интеркултурализмот да се вгради, да се 
примени и имплементира во спортот, секако потенцирајќи го и взаемното 
дејствување, односно, меѓусебното влијание на интеркултурализмот и 
спортот, бидејќи спортот е поврзан со имплицитна култура која ја регулира 
внатрешната страна на однесувањето на луѓето. Во духот на 
интеркултурализмот треба да се образуваат и воспитуваат и спортските 

дејци, носителите на спортска активност, како и тренерите и директните 
актери спортисти, бидејќи интеркултурното воспитување преставува чекор 
напред во зближување и разбирање на различните луѓе, групи и култури, 
што неминовно е значајно во спортот, бидејќи кај нас егзистираат различни 
спортски клубови и манифестации, кои ја имаат етничката и конфесионална 
обоеност и разноликост. 
 Оние кои се занимаваат со научните аспекти на спортот, но и сите 
оние кои спортот го поддржуваат и почитуваат, на себе својствен начин, 
како и дел од научната и општествена јавност, односот меѓу спортот и 
интеркултурализмот го гледаат дводимензионално, при што, едната 
релација се однесува на придонесот што спортот го има во градење на 
интеркултурен дијалог, во една мултиетничка, мултиконфесионална и 
мултикултурна средина, додека другата димензија, е во обратен след, 
односно, како интеркултурната политика може да влијае позитивно и да 
придонесе за развој на спортот. 
 Човекот се гради и развива и преку спортот, кој има за цел да ја 
научи единката да се грижи за сопственото здравје, но и на низа колективни 
вредности. Воспитувајќи ги младите во спортски дух, преку вредностите на 
интеркултурата, кај младите се вткајуваат низа вредности, за кои се 
претпоставува дека ќе бидат основни двигатели, импулси и звезди водилки 
во нивното однесување, како во секојдневниот живот, така и како активни 
спортисти. Тие вредности се носечки столбови на интеркултурализмот а тие 
се: 
 -Почит, кон себе си, кон своите соиграчи, кон оној кој ти ги покажува 
спортските вештини и знаења, кон противникот, кон делителот на 
спортската правда. Тоа е однос во кој доминира дијалог, ненасилство и 
разбирање на спортски другиот. 
-Одговорност, кон себе си, кон своите соиграчи, кон оној кој ти ги 
покажува спортските вештини и знаења, кон противникот, кон делителот на 
спортската правда. Тоа подразбира навремено, правилно, позитивно и 
продуктивно извршување на сите задачи кои се поставени пред спортските 
чинители 
-Чесност, кон себе си, кон своите соиграчи, кон оној кој ти ги покажува 
спортските вештини и знаења, кон противникот, кон делителот на 
спортската правда. Оваа вредност се однесува на правилниот, посакуваниот 
и позитивниот начин на кој се врши секоја спортска задача, односно, 
извршување без никаква возвратна обврска и на начин кој ја покажува 
чистината во односот на секој спортист. 

Толеранција, која во спортот подразбира надминување на: говорот на 
омраза, стереотипите, потсмев, предрасуди, дискриминација, 
омаловажување и деградација, сегрегација, репресија, деструкција. 
 Вредностите кои што ги споменавме, се од посебно значење за 
спортистите и спортските дејци, бидејќи со нивна помош спортот може да 
се развива, да се унапредува и да се ита со големи чекори кон негов прогрес 
во сите сегменти. Посебно треба со пиетет спортистите да го почитуваат 
принципот на толеранција, бидејќи светлната на толеранцијата е онаа 
супериорна сила која секоја индивидуа треба да ја чувствува, да го осветли 
и просветли секого со знаење, со здрав разум, со вистински вредности и 
секој човек и спортист да го направи човек и спортист во вистинска смисла 
на зборот. 

Спортската култура и спортскиот бон-тон 

 Спортската култура и спортскиот бон-тон се значаен сегмент во 
интеркултурната политика. Спортската култура го преставува односот на 
луѓето кон спортот, ја иницира нивната желба тој да се поддржи, да се 
учествува во него, директно или индиректно, лојалноста спрема клубот, 
познавање и признавање на спортските институции, начин на застапување 
на индивидуални и колективни интереси, начин на градење на однос  на 
спортистот кон спортот како активност, кон клубот и кон целокупното 
општество. 

Спортската култура ја има онаа исконска улога да го изнедри 
позитивниот спортски импулс и начин на живот на спортистите во склад со 
современите општествени текови, на начин на кој ги поттикнува процесите 
на добра интеракција и  добра комуникација. Спортската култура во 
хуманистички дух ги поврзува луѓето, го култивира животот на спортистите 
и нивните подрачја на егзистенција. 
 Спортската култура, како дел од интеркултурализмот има за цел: 

-градење и развивање на колективистичкиот дух 
 -градење и развивање на посакувани вредности 
 -градење и развивање на посакувани идеали и морални норми 
 -градење и развивање на позитивни модели на имитација и 
идентификација 
 -прифаќање на спортски другиот 
 -градење и јакнење на спортскиот дух 
 Спортскиот бон-Тон како дел од интеркултурализмот има за цел да: 

-вткајува норми и вредности кои се дел од спортската култура 

 -го уредува и преставува односот на луѓето кон спортот 
 -ја иницира желбата тој да се поддржи и да се учествува во него 
 -создава норми кои го одредуваат односот на спортистот кон клубот 
 -создава норми кои ги одредуваат односите меѓу спортските 
чинители 
 -создава норми кои ги уредуваат односите меѓу навивачите. 
 

Заклучок 
 Говорејќи за спортот, мора да имаме предвид дека спортот 
подразбира просветлување, човекова активност која ги изразува човековите 
потреби, желби, скриени и внатречни чувства, чин кој го облагородува и 
оплеменува човекот. Основните постулати кои спортот ги има како своја 
идеологија се однесуваат на современ и правилен начин на живеење, 
оддржување на физичка и психичка кондиција, грижа за физичкото и 
менталното здравје, како и активности кои се поврзани со натпревари на 
индивидуи и колективитети, но кои во основа имаат развој на 
натпреварувачки дух. 
 Кога се зборува за почитување на вредностите кои се дел од 
спортската култура и спортскиот бон-тон треба да се има во предвид 
следново: 
-тренерите во спортските клубови да го развиваат спортскиот дух и 
тимската работа 
-да се настојува да се негува и унапредува фер-плејот 
-да се негуваат и развиваат спортските вредности 
Вложувајќи во гореспоменатото ќе се афирмира спортската блискост меѓу 
натпреварувачите и ќе се поттикне етиката на активизам. Спортистите со 
своето однесување за време на тренинзите и спортските натпревари треба 
да практикуваат толеранција, почит, ненасилство, космополитизам, бидејќи 
тие се пред се модели за идентификација и имитација и на навивачите и на 
останатите млади. 
 Взаемното и меѓусебно делување на интеркултурната политика и 
спортот подразбира почитување на вредностите кои ќе го потенцираат 
развојот на спортскиот дух, искачување на пиедесталот на секој оној кој тоа 
го заслужува , маргинализирање и исчезнување на неправилностите и 
привилегираните, бришење на стигматизацијата и дискриминацијата, 
градење на спортска здрава младина, и пред се борба против насилството и 
агресијата на спортските терени и спортските манифестации. 

